
Hegoafrika, garapenaren bidean 

Oraindik bi mundu nabaritzen dira Hegoafrikan, kontraste nabarmenean: mundu diruduna, dotorea eta «arrakastatsua» eta langabeziaren, pobreziaren eta aukerarik ezaren mundua. Zatiketa horren lerro nagusia, gainera, arrazarenarekin bat dator oso maiz. 

Lorenzo Rojo 

Bidaiari bati irakurri nion behin - ni bezala Afrikako ekialdean bizikletaz ibilitako bati- Hegoafrika ez zitzaiola gustatu, errepideak onak baina oso trafiko bizikoak zirela, autoz beteak, eta, oro har, hura ez zela egiazko Afrika, antz handiagoa zuela lehen munduko herrialde garatuekin. Alde batera utz dezagun «egiazko» labainkor, nahasgarri eta tranpati hori. Hegoafrika egiazko Afrika da, jakina, eta kontinenteak han hartzen duen molde berezia Tanzaniakoa edo Tunisiakoa bezain afrikarra eta jatorra da, nahiz eta -beharbada- exotismo bila bakarrik dabilenarentzat ez izan beti hain deigarria. Lehen munduko herrialde garatuekin antza izateak, bestalde, ez dirudi akastzat har daitekeenik, besterik gabe. Ez behintzat kontuan hartzen badugu lehen mundu horretako makina bat gobernuz kanpoko erakunde, talde eta erakunde jo eta ke ari direla kontinentaren luze-zabalean, gure garapenaren abantaila batzuk han txertatu nahian (arrakasta gutxirekin, antza). 

Askotan esan da munduan gaur egun jaun eta jabe den ereduak -etengabeko hazkundean eta egoismo ekonomikoan oinarritutako ereduak- ez dituela bakarrik aberastasuna eta ongizate materiala sortzen, haiekin batera pobrezia, bazterketa eta biolentzia ere zabaltzen dituela. Afrikako toki gutxitan dira bi emaitza horiek Hegoafrikan bezain agerikoak. Kolonialismoak eta apartheid-ak muturreraino eraman zuten zatiketa ekonomiko-sozialak oparo dirau oraindik ere, nahiz eta, diotenez, egoera hori aldatzeko ahaleginetan ari diren hegoafrikarrak 1994az geroztik. Baina hor daude oraindik bi munduak kontraste nabarmenean: mundu diruduna, dotorea eta «arrakastatsua» eta langabeziaren, pobreziaren eta aukerarik ezaren mundua. Zatiketa horren lerro nagusia, gainera, arrazarenarekin bat dator oso maiz. Baina ez beti: gero eta gehiago omen dira beltz eta mestizo aberatsak edo klase ertainekoak eta, bestalde, Afrikan izan naizen denbora guztian han bakarrik ikusi ditut eskale zuriak kaleetan. 

Hegoafrikako lurretan batetik bestera ibili nintzen bi hilabeteetan hegoafrikar zuriekin izan nituen harremanak gehienbat eta gutxitan izan nuen harremanik -izen hori merezi zezakeenik- populazioaren gehiengoarekin, populazio beltzarekin, alegia. Ordu arte ibilitako beste herri afrikarren aldean, Hegoafrika berezia izan zen oso alde horretatik. Hala iruditu zitzaidan, Ortzadarraren Nazioa osatzen duten koloreen artean -zuriaren eta beltzaren artean bereziki- hesi altu bat dagoela (hango dirudunen etxe dotoreak babesten dituzten hesiak bezain altua eta gotorra, agian) eta urruntasuna, mesfidantza edota etsaitasuna handiak direla oraindik bi komunitateen artean. Beharbada, Hegoafrika berriak dituen erronka garrantzitsuenetako eta zailenetako bat murru horri dagokiona da. 

Baina ez nien nik holako gaiei heldu nahi. Esan nahi nuen, lehenik eta behin, Hegoafrika niri, bai, asko gustatu zitzaidala eta oso oroimen onak utzi dizkidatela hango lurrek eta jendeek. Oso herrialde polita eta interesgarria deritzot. Errepide onak aurkitu nituen, baina baita lasai askoak ere, eta espazio zabalen zalea naizen aldetik, erdiko goi-lautada oso atsegin izan nuen, bereziki Karoo deritzon eskualdea. 

2006KO MAIATZAK 15, Hofmeyr, 82,9 km. Hofmeyr herri txikia da. Bidegurutze batean dago, eta oasi bat ematen du, inguruko lurralde bakarti eta hutsetatik ernatzen den oasi xume baina atsegin bat. «Hemen ez da ezer gertatzen, oso leku lasaia da», esan dit gizon batek eraikin polit baten teilatupetik. Etxe politak baitaude Hofmeyrren, antigoalekoak, zurez egindakoak eta barandekin. Ez oso urrun, ordea, auzo afrikarrak erlauntza baten tankera du: etxe txikiak eta berdinak ilaraz ilara, adreilua eta uralita lerroz lerro. «Abeltzaintza estentsiboa egiten da inguruko abeletxeetan -azaldu dit teilatupeko gizonak-. Herriko gazte gehienak lanik gabe daude. Zaharrek pentsio bat jasotzen dute eta familiek ere diru laguntza bat daukate 14 urtetik beherako seme-alaba bakoitzeko. Horri esker bizi da jende gehiena». 

2006KO MAIATZAK 16, Denmark etxaldea (Post Chalmers ondoan), 58,7 km. Errepide bakarti eta lurralde are bakartiago hauek bete egin naute gaur. Alde gutxi dago egun batetik bestera, keinu berdinak errepikatzen ditut egunero, goizetik gauera: denda jarri, denda jaso, bideari lotu, eremu hutsak zeharkatu, geldiune bat egin... Egunak aurrera doaz, baina geldirik nagoela ematen du, lur hauek zinez amaiezinak balira bezala, haien monotonia infinituan betiko harrapaturik banengo bezala, betiko jiraka... Non ote dago kostaldea? Non Lurmutur Hiria? 

Denmark etxaldeko lorategian nago kanpatuta. Radio Exterior de Espanha entzuten ari nintzen lehentxoago, Un país solidario edo antzeko izena duen irratsaioa. Afrikaz ari ziren, eta norbaitek esaten zuen kanpoko laguntza egokia eta beharrezkoa dela larrialdiko egoeretan bakarrik (goseteak,natur hondamendiak...), baina egoera horietatik kanpo kalterako ere izan daitekeela, erantzunkizunik eza eta ustelkeria sustatzen dituelako. Programa berean, atzo edo herenegun, Sahara azpiko herrialde musulman batean kooperazio proiektu bat bultzatzen ari ziren bi lagun elkarrizketatu zituzten. Honela zioen haietako batek: «Joan ginen halako herritara eta konturatu ginen neskek eta mutilek komun berak erabiltzen zituztela eskolan. Baina nerabezaroaren garaian hori problema bat zen neskentzat, kulturak eta erlijioak galarazi egiten dietelako hala jarraitzea, eta, ondorioz, neska askok eskolara joateari utzi egiten zioten adin horretan. Eta erabaki genuen komun bereiziak eraikitzea...» Etiopiako aldizkari hartan irakurritakoa gogoratu zait: Kolonialismoaren eta esplotazioaren objektu ginen lehen, laguntzaren objektu gara orain... Beti objektu, beti ezgai, beti elbarri... Zapalkuntza edo paternalismoa. 

2006KO MAIATZAK 17, Dwarsvlei etxaldea (Country Road Bed and Breakfast),Graaf Reinet, 69,6 km. Zeru ilun geldiak, lurra bera bezain ilunak, geldiak eta eskergak. Iluna baita denborarik ez duen lur amaigabe hau. Zirrikiturik ez zeru lainotuan. Langarra ari du. Hotz egiten du. Zira eta euritako prakak jantzita eragiten diet pedalei eta, aurreneko aldiz Afrikan nagoenetik, eskularruak jantzi ditut. 

Arratsaldean iritsi naiz etxalde honetara. Ardiak eta alpakak dabiltza inguruko larreetan, eta han kanpatzeko baimena eskatu dut. Mariusek, etxeko gizonak, etxe barrura sarrarazi eta kanpatzeko beharrik ez dagoela adierazi dit, Bed and Breakfast ere eskaintzen dutela haiek. Polita da etxea barrutik ere, handia eta goxoa, antigoaleko altzariekin. Sabaiak eta zoruak egurrezkoak ditu. Logelak erakutsi dizkit Mariusek, baina nik ezetz esaten nion, nahiago nuela kanpoan, nahiago nuela kanpatu. «Zergatik? Bizimodu diferentea eraman nahi duzulako, kosta ahala kosta?», galdetu dit. Ez zuen, nonbait, nire tema ulertzen. Orduan garbi esan diot nire aurrekontua ez dela holako gela bat ordaintzeko adinakoa. «Hori ez da inongo problema. Hala bada, ez duzu deusik ordaindu behar». Eta gela dotorea eta afaria ere eskaini dizkit. Sallyk, Mariusekin etxean dagoen neskak, esan dit behin Espainian ibili zela eta Iruñea ere bisitatu zuela. 

2006KO MAIATZAK 18, Nieu Bethesda, 31,3 km. Goizean Marius eta Sally-ri agur esan eta zeru grisen azpian abiatu naiz. Asfaltatu gabeko errepideak mendietan gora egiten du 1.700 metro ingururaino; gero mendi eta muinoen artetik doa, paraje bakartiak zeharkatuz, Nieu Bethesdaraino. Sahats horituek eta udazken beteko giro malenkoniatsuak egin didate ongietorria. 

2006KO MAIATZAK 23, Beervlei etxaldea, 86,1 km. Gaur bidean hegoafrikar zuriek abeletxeetan egiten didaten harrera abegitsu ezin hobeari buruz pentsatzen nuen. Toki gutxitan egin izan didate halako abegi ona, lehen momentuko ustekabea eta errezeloak gainditu orduko ateak zeharo zabaltzen dizkidate. Europan ibili nintzenean ez zeukan hango giroak zerikusirik hemengoarekin. «Zurien arteko elkartasuna handia da hemen; gutxiengo bat dira, gainera», esan zidan Nieu Bethesdan, horretaz ari ginela, Frantziako bikote batek. Eta bai, uste dut gako bat hor egon daitekeela: zuria izateak taldeko egiten nau, kide. Beste toki batzuetan kidetasuna iritzi politikoek, hizkuntzak edo futbol taldeek erabakiko dute, baina hemen, neurri batean, azalaren kolorea da elementu identifikatzailea. Beste arrazoi bat ere aipatu zuten frantsesek, «mugako espiritua», eremu arriskutsuak zeharkatuz lur berrien bila abiatzen ziren kolonoen espiritua. Inguru arrotz edo etsai batean irauteko, elkartasuna ezinbestekoa zen, taldearen zentzua indartu egiten zen. Zeinahi dela azalpena, ez dio hark balio aminirik kentzen hemengoen jarrerari. 

Gaur berriro gertatu da. Aberdeengo turismo bulegoko bi andre adintsuek ahaleginak eta bi egin dituzte nire bidean zeuden abeletxeekin kontaktatzeko, gaua pasatzeko toki bat niri ziurtatzeko. Etxalde honetakoekin hitz egitea lortu dute azkenik, ni nor nintzen azaldu diete eta haiek baietza eman. Iritsi naizenean, ilundu baino lehentxoago, nire zain zeuden. 

Telebista ikusten ari ginela, andre beltz bat azaldu da pantailan. Etxeko gizonak -baserritar handi, jator, lasai batek- atentzioa eman didan zerbait esan du orduan: «Bera da gure Nekazaritza ministroa». Geroxeago, Mbeki presidentea ere erakutsi dute kamerek, eta nigana eginez: «Bera da gure presidentea», berresan du. «Gure» horiek egin zaizkit deigarriak, ezohikoak, zubi bat zirelako agian. Aurreneko aldiz ikusi ditut Hegoafrikako beltzak agintezko posizio batean eta haien herrikide zuriak posizio nagusi hori lasaitasunez aitortzen eta onartzen. 

Baserritar zurien aurka eraso asko gertatzen ari direla esan didate afaldu bitartean, astean hiru hiltzen dituztela, horixe dela estatistika. Baina ez inguru hauetan, inguru hauek lasaiagoak direla. 

2006KO MAIATZAK 24, Uniondale, 104,9 km. «Gu ez gara baserritar aberatsak, baina hau zure etxea da», esan dit Attiek bere etxaldeko sarreran. Pista bakarti batetik iritsi gara hona, ia ilunduta zegoela. Gertueneko etxaldea eta bizilagunak 5 kilometrora daude. Emaztearekin eta seme gaztearekin bizi da Attie, eta jatorra iruditu zait, gizon garbia eta kemenez betea, ni haren etxean egoteaz pozik zirudiena. Itxura batera, ostrukak dira etxaldeko azienda nagusia. «Ostrukaren larrua oso estimatua da, eta haragia ere jan egiten da». Beti bezala, harritu egin da Afrika guztia batere arazorik gabe igaro dudala jakitean. Bera Angolako gerran ibili zen: « Basatia da hango jendea, ez nioke utziko neure semeari zurea bezalako bidaia bat egiten». Geroago Angola zeharkatu nuen alderik alde, eta hango jendea zinez aparta iruditu zitzaidan, bere jatortasunagatik, espiritu baikorragatik eta eskuzabaltasunagatik. 

